REZIME RADA

Promjene u našim osnovnim školama su neminovne, jer se svijet u kojem će živjeti naša djeca mijenja četiri puta brže od naših škola. Promjena u sistemu odgoja i obrazovanja prilika su da se otklone uočene slabosti postojeće osnovne škole i stvori temelj za njenu modernizaciju i poboljšanje kvalitete, te veća demokratizacija i humanizacija našeg obrazovnog sistema  općenito. 

Tradicionalna škola ne može da osposobi i pripremi učenike za savremeni svijet koji se transformiše velikom brzinom. Tradicionalna škola insistira na razvoju intelekta i racionalnosti, a malo radi na razvoju ostalih kompetencija i primjeni stečenog znanja. Poseban naglasak bi trebao biti na promjeni strategija rada u učionici, načina komunikacije u školi, te naglasak na osavremenjavanju nastavnog procesa općenito u cilju stvaranja škole kao zajednice koja je visoko profesionalizirana, otvorena za nove spoznaje i veoma fleksibilna.

U središtu savremene nastave je dijete, njegovi interesi i potrebe. Svakom učeniku treba osigurati jednake mogućnosti obrazovanja i ostvariti uzajamnu saradnju učenika i nastavnika u procesu učenja i nastave.   

Kako i kojom brzinom će teći promjene u sistemu odgoja i obrazovanja, i kakav će biti kvalitet nastave uopšte, najviše zavisi od nastavnika. Nastavnici su glavni nosioci promjena u sistemu odgoja i obrazovanja.

Rezultati našeg istraživanja potvrdili su postavljenu hipotezu i podhipoteze o podršci i otporu nastavnika promjenama u osnovnoškolskoj nastavi. Istraživanje je obavljeno na uzorku od 204 nastavnika osnovnih škola. 

Rezultati su pokazali da su nastavnici sa većim nastavnim iskustvom, zrelije hronološke dobi, kao i nastavnici razredne nastave više uključeni u promjene i više obučeni za primjenu inovacija, pokazuju viši nivo samoefikasnosti, te pružaju manji otpor promjenama u nastavi. Nastavnici sa manje nastavnog iskustva, mlađe hronološke dobi i nastavnici predmetne nastave su zainteresirani i raspoloženi za edukaciju i napredovanje u struci. Nastavnici sa manje nastavnog iskustva i mlađe hronološke dobi, takođe, su pokazali i niži nivo vlastite efikasnosti.

